
PROLOGU

DOKTORI: Thonë se, mjek normal në psikiatri nuk ka. Ndoshta ky ishte shkaku që përfundova atje: unë shpesh bija në depresion të gjatë përpara pikëpyetjeve të jetës, të ashtuquajtura ekzistencializëm në filozofi. Po, unë asnjëherë nuk kam qenë i bindur në mendimet e njeriut. E di, që në çdo konflikt ka shumë të vërteta, por asnjëherë nuk kam qenë i sigurt se pas cilës duhej të qëndroja. E kjo në psikiatri quhet “kompleksi Hamletian”.



Në psikodispanserinë e rrethit, ku mbretëronte mizeria e zakonshme thanë, që kanë nevojë urgjente për një specialist të ri dhe energjik. Vetëm se jo këtu në qendër, por në filialin “Shenjt dyzet të përvuajtur” sipas emrit të manastirit të dikurshëm në mal, në të cilin ishin vendosur nja dhjetë raste interesante dhe jo fyese. “Risk shëndetësor atje nuk ka - më thanë, por dhe mjek nuk ka”.



Udhëtuam gjatë nëpër një rrugë malore të shkatërruar. Pylli bëhej gjithnjë e më i dendur e madhështor, kurse rruga gjithnjë e më e shkatërruar. Më së fundi, në thellësi të rrugës së llahtarshme u shfaqën rrënojat e manastirit. Ndodheshim në zemër të maleve.

( Mbrëmje. Zhurmë makine dhe dritat e makinës)

SHOFERI:
 Ky është manastiri. Unë po kthehem. Tashmë po bie mjegulla,     kurse këtu ka ujqër.

DOKTORI: Çfarë ujqër?

SHOFERI:
 Të vërtetë! Deri sa të bie bora, fshihen këtu.

DOKTORI: Po kur të bjerë borë?

SHOFERI:
 Bëhen edhe më shumë?

DOKTORI: Po si e sillni ushqimin?

SHOFERI:
 Kurrqysh.

DOKTORI: Nuk mora vesh?

SHOFERI:
 Do ta marrësh.

DOKTORI: Banon tjetërkush përveç të sëmurëve?

SHOFERI:
 A nuk të thashë? Ujqërit.

DOKTORI: Mos u përrall!

SHOFERI: Kështu si të them. Haj tung… 

PAMJA E PARË 

(Dhomë manastiri. Haço është me kurriz nga dera. Tek dritarja ka ngulur

shikimin e pajetë dhe qëndron pa lëvizur Fetisov me flokë e mjekër të rritur.

Të gjithë janë të mbështjellur me batanije të vjetra. Hyn Doktori.)

DOKTORI: Mirëmbrëma.



(Nuk reagon kush.)

DOKTORI: (Me zë më të lartë) Mirëmbrëma. 


(Asnjë reagim)

DOKTORI: (Bërtet) Mirëmbrëma! 


(I njëjti rezultat)

DOKTORI: (Bërtet) A jeni të shurdhër? tri herë ju thashë “Mirëmbrëma”.



(Hyn Pepa dhe i drejtohet doktorit)

PEPA: A mos njihemi nga “Ura e Danubit”?

HAÇO: (Ven re doktorin) Pacient i ri?

DOKTORI: Unë jam mjeku i ri.

HAÇO: (Me delikatesë) Gëzohem shumë. Kam studiuar në Akademinë e    Teatrit. Një monolog?... 

DOKTORI: Ju thashë “mirëmbrëma” para pak?

HAÇO: Më falni, po nuk ju vura re.

DOKTORI: Unë bërtisja… 

HAÇO: Jam plotësisht i shurdhër doktor…

DOKTORI: (Duke treguar Fetisovin) Edhe ai është i shurdhët?

HAÇO: Nuk e di. Nuk e kam dëgjuar të flasë asnjëherë. E di vetëm se quhet Rusi.

DOKTORI: Infermierja ku është?

HAÇO: Iku.

DOKTORI: Me çfarë ngroheni?

HAÇO: Me asgjë. Flemë bashkërisht të ngrohemi.

DOKTORI: Domethënë ti qenke shurdh.

HAÇO: Plotësisht. U shurdhova nga një eksplozion në ushtri.

DOKTORI: Po tani si dëgjon?

HAÇO: Kurrqysh.

DOKTORI: Urdhëro?!...

HAÇO: Kuptoj nga lëvizja e buzëve. Sa shkoi ora?

DOKTORI: Nëntëmbëdhjetë e tridhjetë.

HAÇO: Pas gjysëm ore fillojnë lajmet.


(Pepa gjatë gjithë kësaj kohe bën disa llogaritje mbi një tufë letrash, duke belbëzuar disa shifra. Pastaj bie në gjunjë.)

PEPA: 195 375! Më fal o Zot! (Vazhdon të pëshpërisë njëfarë lutje)
MATEU: (Godet fort me dorë dhe bërtet nga përjashta) Po hyj.

DOKTORI: Dikush dëshiron të hyj.

HAÇO: Mateu i Vogël. (nga dera) Hyr.

MATEU: (E hap derën dhe qëndron) Po hyj!

HAÇO: Mirë pra, hyr.

MATEU: Askush të mos lëvizë!

HAÇO: Askush nuk lëviz. Hyr!


(Mateu hyn ngjitur me murin, duke vështruar me sy të trembur të tjerët. në sup mban një strajcë të mbushur plot, kurse në dorë një elektrik të ndezur... doktori bën një hap, Mateu ulërin “Jo!” hedh një gurë dhe thyen xhamin e dritares. Haço dhe doktori fshihen pas tavolinës.)

MATEU: Mos lëviz! Një hap i gabuar dhe burgim i përjetshëm.

HAÇO: Boll me ata gurë, të lutem! Nuk mbeti xham pa thyer. Ky është doktori.

MATEU: E çfarë se është doktori? Para gjyqit të gjithë janë të barabartë. (futet nën një krevat të largët) Luani vendit tashmë, por askush të mos shkel mbi mua.

DOKTORI: Çfarë bëhet këtu?

HAÇO: Mendon se është shumë i vogël dhe ka frikë se mos e shkel ndokush.

MATEU: Vetëm natën, ditën jo. Ditën jam normal, por kur erret zvogëlohem, zvogëlohem dhe bëhem shumë i vockël. Si harabel. Njëherë u bëra si flutur dhe ventilatori më fryu përjashta. Për këtë arsye e mbaj këtë strajcë me gurë të mos më marrë era. Dhe elektrikun e mbaj të mos më shtyp ndokush nëpër terr dhe pastaj të kalbet në burg për vrasje.

PEPA: (Ngre kokën pas numërimit) 380 740! Më fal o Zot. 


(Hyn Dauti me brisk rroje, duke u mbështet në ije)

DAUTI: Do ta pres!

MATEU: Lëviz nga e djathta! (Hedh një gurë dhe Dauti shtrihet)
DAUTI: Do ta pres!

MATEU: There, ama shiko se ku po shkel.

DAUTI: (Ngrihet dhe ven re doktorin) Paskemi një të sëmurë të ri?

HAÇO: Ky është doktori.

DAUTI: Doktor?

DOKTORI: Po, jam mjeku.

DAUTI: (Shtrëngon ijet dhe më fort) Doktor, jam shumë keq

DOKTORI: Të dhemb?

DAUTI: Më keq! Do ta pres!

HAÇO: Preje pas lajmeve të lutem. Pas pesë minutash fillojnë lajmet dhe dua qetësi. (Dera hapet ngadalë me një zhurmë gërvishtëse dhe në prag shfaqet Kiro në mëdyshje të hyjë apo jo. Më së fundi hyn dhe ulet pranë Haços.)

HAÇO: Mos u ul pranë meje. Nuk kam asgjë më. Ja shiko! (Nxjerr xhepat përjashta) Hajt mu hiq qafet! (Kiro spostohet drejt Dautit)

DAUTI: Edhe unë nuk kam. (Edhe ai tregon xhepat e nxjerrë) Ja, nuk ka...


(Kiro ulet në krevatin e qoshes)

MATEU: (Bërtet) Jo! Do përfundosh në burg.

KIRO: Isha atje tashmë. Nuk është më keq se këtu.

DOKTORI: (I drejtohet Kiros) Nga se vuani?

MATEU: Nga kurrgjë. Ne vuajmë.

HAÇO: Vjedh dhe i pi të gjitha.

KIRO: Vjedh, por nuk i pi të gjitha.

DAUTI: Po verën e manastirit?

KIRO: Verën nuk e kam vjedhur. E gjeta.

MATEU: Po benzinën e xhipit?

DOKTORI: Çfarë Xhipi?

MATEU: Dhuratë nga reparti. Dhe gjysmë toni benzinë na dhanë e ai e piu të gjithën.

PEPA: 761 480!

HAÇO: Qetësi! Lajmet! (Haço ndez televizorin, shihet sigla e fillimit të lajmeve, por nuk dëgjohet asnjë zë. të gjithë kanë ngulur vështrimin tek ekrani.)

DOKTORI: (I shikon me habi) Nuk ka zë?!

Të GJITHë: Shëëëët!

DOKTORI: (Me zë të ulët) Përse nuk ka zë?

KIRO: Zëri nuk i punon.


(Del në ekran spikeri dhe fillon të lëvizë buzët. në këtë moment Haco ka ngulur sytë në gojën e spikerit dhe fillon të flasë.)

HAÇO: Mirëmbrëma, zonja dhe zotërinj. Sot beteja të ashpra u zhvilluan në Ballkan. OKB përsëri u përpoq të dërgonte një konvoj me ndihma në zonat e okupuara, por ai u kap nga kundërshtari...

(Errësim)

PAMJA E DYTË

DOKTORI: (Në telefon) Alo, alo! Psikodispanseria e rrethit? Alo, nga “Shën dyzet të munduarit” po lajmërohem. Nuk ka barna, nuk ka çarçafë, nuk ka rroba, s’ka ushqim. Ju lutem? Dhuratat nga reparti ushtarak? Konserva domatesh ka, por u ka kaluar afati i skadimit... çfarë? T’i hamë deri sa nuk janë prishur? Barna gjithashtu nuk ka... A më dëgjoni? Alo? Alo? Alo? (doktori e përplas dorëzën e telefonit i dërmuar)


(Në kabinet hyn Dauti)

DAUTI: Tmerr, doktor...

DOKTORI: Çfarë?

DAUTI: Më e keqja.

DOKTORI: Fol.

DAUTI: Impotencë totale!

DOKTORI: Qysh kurrë je kështu?

DAUTI: Që prej një viti.

DOKTORI: A ke grua?

DAUTI: Nuk e di... prej gjashtë muajsh jam këtu.

DOKTORI: Po fëmijë?

DAUTI: Gjashtë. Dhe me sa shoh me aq do mbetem.

DOKTORI: A nuk janë të mjaftueshëm?

DAUTI: Pasi nuk mundet më... (Shpërthen) Turp i madh, doktor! E gjithë mëhalla më qeshet.

DOKTORI: Do të rregullohesh (shërohesh).

DAUTI: Unë e di kush mund të më rregulloj (shërojë), por nuk do.

DOKTORI: Kush?

DAUTI: Pepa doganierja. Vetëm ajo mund të më shërojë

DOKTORI: Si do të shërojë?

DAUTI: Ata dinë gjithçka...

DOKTORI: Kush? Doganieret?

DAUTI: Mirë, le ti quajmë ashtu. A ta thërras? Ajo pret në korridor. (Hap derën) Hyr! (Doktorit) Ajo është pak ashtu... por ama e kryen punën. Thuaji të merret me mua. (Pepa hyn, e mbuluar me çarçaf të bardhë si monahe)

PEPA: Më mban mend, apo jo?

DOKTORI: Nga?

PEPA: Nga “Ura e Danubit”. Ti je shofer i kamionit 29-28 me targa të Sofjes. Të gjithë i mbaj mend. Nga 15 kamionë në ditë kam përpunuar për pesë vjet.

DOKTORI: Keni qenë doganiere?

PEPA: Mund të thuhet edhe ashtu. Të gjithë shoferët i kam ç’doganuar. Të gjithë burrat e botës më njohin.

DOKTORI: Të gjithë?!

PEPA: Pesë vjet nga 365 ditë, bëjnë 1825. shumëzoi mesatarisht nga 15 burra në ditë, bëjnë fiks 28 375. të gjithë burrat i kam dokumentuar!

DOKTORI: Gjithsesi të gjithë burrat nuk janë 28 375?

PEPA: Ashtu është,nëse çdonjëri prej tyre do i shes mend dy vetëve, bëjnë 85 125. ata pastaj u shesin mend edhe nga dy të tjerëve - bëjnë 255 375. dhe pastaj përsëri këta do shesin mend për nga dy do të mbërrijnë në 766 125...

DAUTI: 766 000! I gjithë ai popull mundet, vetëm unë jo!

PEPA: Jam zhytur në mëkate deri në grykë...

DOKTORI: A pini barna?

PEPA: Çfarë barnash? Mos jam në spital?

DOKTORI: Po ku je?

PEPA: Në manastir, ku jam? A nuk është manastir këtu?

DOKTORI: Manastir është, kuptohet.

PEPA: Tani paguaj mëkatet me kreshmë dhe lutje. Dua të bëhem si Nënë Tereza. (Hedh çarçafin në kokë dhe del)
DAUTI: (Pas saj) Kthehu. Doktori do të të thotë diçka...

KIRO: (Nga përjashta) Ndihmë! Ndihmë! 
(Kiro hyn në kabinet)

KIRO: Po më rrahin!

DOKTORI: Të rrahin sepse vjedh.

KIRO: Unë nuk e bëj me qëllim.

DOKTORI: Për verën e manastirit a është e vërtetë?

KIRO: E gjeta në podrum.

DOKTORI: E tash ku është?

KIRO: Gjysmën e piva...

DOKTORI: Po gjysma tjetër?

KIRO: Edhe atë.

DOKTORI: Po benzina?

KIRO: Benzinën nuk e kam pirë - e shita.

DOKTORI: Po paratë ku janë?

KIRO: I piva... Unë nuk e bëj me qëllim. Ja sot përsëri (hedh para mbi tavolinë).

DOKTORI: Të kujt janë këto para?

KIRO: Të të marrëve të tjerë.

DOKTORI: Ktheua menjëherë.

KIRO: Nuk ka kuptim. Prapë do t’ua vjedh

DOKTORI: Atëherë mbaji dhe jepua kur të kenë nevojë.

KIRO: Unë tamam kështu veproj. Ja. (Nxjerr një listë) Nga Haço të vjedhura 7 - të kthyera 5. Nga i Vogli të vjedhura 12 të kthyera 9. unë jam preciz. Pepës bile i kam dhënë më shumë se sa i kam marrë...

DOKTORI: Atëherë mbaj edhe të mijat. (kontrollon xhepat)
KIRO: Mos i kërko. Tashmë i kam unë... (del)
(Errësim. Nga poshtë dëgjohet zëri i Haços)

HAÇO: Mirëmbrëma zonja e zotërinj. (Vazhdon e njëjta ligjëratë si më përpara)
PAMJA E TRETË


(Rusi shikon nga dritarja, kurse doktori flet në telefon)

DOKTORI: Alo, alo! Psikodispanzeria e rrethit? Alo, zoti krye mjek, nga “Shën dyzet të përvuajturit” po lajmërohem. Nuk ka barna, nuk ka çarçafë, nuk ka rroba, nuk ka ushqim... Urdhëro?! Dhuratat e repartit ushtarak? Konserva domatesh ka, por me afat skadence të tejkaluar. Si? Ti hamë, deri sa nuk janë prishur? Barna gjithashtu nuk ka... më dëgjoni? Alo? Alo? Alo?


(Përplas dorezën e telefonit, hap regjistrin e mjekimit dhe afrohet nga Rusi)

DOKTORI: (lexon) “Dimitri Fetisov, 42 vjeç. Babai - rus, nëna - bullgare. Arsim ushtarak. Nuk flet prej dy vjetësh si rezultat i një shoku psiqik.”


(I drejtohet Fetisovit)

DOKTORI: Hë si thua, do flasim?


(Fetisovi nuk lëviz)

DOKTORI: Çfarë date jemi sot?

(I njëjti qëndrim)

DOKTORI: Ashtu. Datat dhe unë nuk i mbaj mend me siguri... çfarë pune ke bërë?

PEPA: Shofer kamioni. Kamion i kuq me targa të Moskës.

HAÇO: pas eksplozionit në ushtri edhe unë isha në shok. Kur erdha në vete, nuk dëgjoja asgjë. U mësova të dëgjoja në rresht. Shikoja rreshterin në gojë dhe vështroja se çfarë bëjnë të tjerët. Rreshteri ulërinte “Çohu!” të gjithë ngriheshin...


( I palëvizur deri në atë moment, Fetisovi ngrihet me komandën “Çohu!”)

HAÇO: Hopa! Ai dëgjon!

DOKTORI: Ky është vetëm instinkt, e bën pa e menduar. Instinkti ushtarak është shumë i qëndrueshëm tek burrat.

HAÇO: (Drejt Fetisovit) Majtas! (Fetisovi vepron) Djathtas! Rrotullohu! Ulu! (Fetisovi ulet)
DOKTORI: Mjafton për sot!

HAÇO: Sa të mbaroj! Deri ku arritëm?

DOKTORI: Deri te “Para marsh”!

HAÇO: Po. Dhe “Para marsh, para marsh...” mbrita deri te Akademia e Teatrit... Dhe më pranuan. Askush nuk e morri vesh që jam shurdh. Dhe atëherë komandanti i repartit dërgoi një letër mirënjohjeje në Akademi. “Ju falënderojmë në emër të ushtrisë... Megjithëse plotësisht  i shurdhuar ushtari Ivanov është shumë i talentuar e tjerë, e tjerë...”

PEPA: 7 187 496 312! Shtatë miliardë u bënë!

KIRO: Mjaft! Tre miliardë janë në tokë!

PEPA: Po ato 4 miliardët tjerë prej nga janë?

KIRO: Jashtëtokësorë.

HAÇO: Fillojnë lajmet!


(Të gjithë qëndrojnë para televizorit, kurse doktori del)

HAÇO: Mirëmbrëma zonja e zotërinj... (vazhdon e njëjta fjali si me par... plus-vazhdimi:) Zëdhënësi i OKB njoftoi, se këtë natë do të fillojë operacioni i lëshimit të ndihmave humanitare përmes ajrit me aeroplanë.

KIRO: Ti çdo mbrëmje të njëjtën gjë përsërit...

HAÇO: Unë nuk i shpik lajmet. I tregoj ashtu siç janë.

KIRO: Ndërro të paktën presjet. Ti me të njëjtin tekst po vazhdon prej gjashtë muaj.

HAÇO: Nuk është e vërtetë! Tani për shembull thashë se këtë natë do të lëshojnë ndihma humanitare nga ajri me aeroplanë , kurse mbrëmë nuk e thashë.

KIRO: E the.

HAÇO: Për aeroplanë nuk kam thënë.

KIRO: Për mua në princip është e njëjta gjë. Ama teksti duhet të ndryshojë...

HAÇO: Lajmet nuk janë monologë. Monologë di shumë dhe mundem t’ju them çdo mbrëmje nga një. Ja po filloj. Monologu i parë tragjikomik...


(Të gjithë vrapojnë për nga dera)

HAÇO: Vetëm një!


(Haço del pas tyre. Mbetet Pepa dhe Dauti)

DAUTI: Të lutem! Vetëm ti mund të më shërosh.

PEPA: Të thashë njëherë. Jo!

DAUTI: Vetëm të shtrihem pranë teje.

PEPA: Jo!

DAUTI: Ti e di se nuk mundem të bëj asgjë!

PEPA: E di. Po vetëm mendimi për këtë është mëkat

DAUTI: Ti mos mendo asgjë. Unë vetë...

PEPA: Jo!

DAUTI: Më ndihmo! Bëj një të mirë!

PEPA: Jo!

DAUTI: Bëj një të mirë dhe Zoti do të falë. Zoti do të të falë për gjithçka.


(Pepa hesht)

DAUTI: Të gjitha mëkatet do të t’i falë.

PEPA: Mendon kështu? (A thua?)

DAUTI: Kuptohet. Zoti i do më tepër mëkatarët se sa të pastërtit. Edhe doktori ashtu tha.

PEPA: Më lidh sytë, të mos e shikoj mëkatin.

DAUTI: Menjëherë. (Ia lidh sytë)
PEPA: Lidhi edhe të tuat.

DAUTI: Mirë. (I lidh sytë)
PEPA: (Bën kryq) Më fal o Zot!

DAUTI: Më ndihmo, Zot!


(Të dy fshihen pas krevatit... Pas pak Dauti drejtohet i përlotur)

DAUTI: Përse më dënove kështu, o Zot! Përse?

PEPA: Të falënderoj o Zot që më shpëtove nga mëkati!

DAUTI: Përse më ndëshkove o Zot! Pse jam magjyp, a nuk jam njeri? Do ta shohësh ti Zot se kush jemi ne magjypët (ciganët).


(Hyjnë të tjerët)

DAUTI: Çfarë shihni ashtu? E dini ju se kush jemi ne magjypët? E dini? Magjypë jeni ju, unë jam rom. Rom! Ne, romët kemi themelu Romën. keni dëgjuar për vëllezërit Romul dhe Rem, të cilët i ka ushqyer ujkonja? Ja ai Romuli është rom i pastër safi. Për këtë qyteti quhet Roma. Po Romeo dhe Zhulieta? Romeo është i yni. Dhe Roman Polanski? Dhe Romen Rolan? Dhe Romi Shnajder? Dhe CD-ROM-in ne e kemi shpikur. Dhe Alfa-Romeo gjithashtu? Ne romet kemi edhe shtetin tonë Romania. Dhe në pranverë në festën e Romëve në Brashovë do të më zgjedhin Baron i Ciganëve. Do ta shihni atëherë se kush jam unë! Do ta shihni!


(Inati i kthehet në vaj dhe pastaj i bërtet Fetisovit)

DAUTI: Çohu! 


(Fetisovi ngrihet mekanikisht)

DAUTI: Ulu.


(Fetisovi ulet. Dauti vazhdon të japë komanda “Ngrihu” dhe “Ulu” errësim. Errësimi transformohet në një natë me stuhi. Errë e furishme mbush hapsirrën skenike, shkëlqejnë vetëtima dhe dëgjohen bubullima. Zhurma e stuhisë me ulërima avionësh që fluturojnë ulët.)

DOKTORI: Erdhi dimri dhe bora bllokoi rrugët malore. Askush nuk interesohej për ne  e kështu ne mbetëm të bllokuar mes maleve. Dhe lajmet nga fronti ishin gjithnjë të njëjta. Këtë natë stuhia ishte jo e zakontë, pasi ishte me bubullima në nëntor. Gjatë gjithë natës ulët mbi manastir fluturuan  avionë të ngatërruar nëpër furtunë, por më e pazakonta ishte ajo që pamë në mëngjes në oborrin e manastirit...

PAMJA E KATËRT

(Mëngjes. Në skenë ndodhet një kontejner (kuti e madhe) me emblemën OKB e

mbuluar me një parashutë me të cilën ka qenë e lëshuar. Shfaqet Kiro dhe

vështron kontejnerin.)

HAÇO: Ndal!


(Kiro ngren  duart përpjetë)

HAÇO: Nga e vodhe këtë?

KIRO: Nuk e vodha. Këtu ishte.

HAÇO: Mbrëmë nuk ishte?

KIRO: Ka rënë natën.

HAÇO: Nga qielli?

KIRO: Deri sa është me parashutë...


(Shfaqet doktori)

DOKTORI: Çfarë po ndodh këtu?

HAÇO: Ka vjedhur një kashon (kuti) nga OKB.

KIRO: Jo. Doja ta vidhja, por jo...


(Doktori vështron mbishkrimet)

DOKTORI: Kjo është ndihmë humanitare.

HAÇO: Unë mbrëmë u thash, se do të lëshojnë ndihma nga ajri...

KIRO: Lufta është 200 km larg.

HAÇO: Janë ngatërruar nga furtuna.

KIRO: Për ta këtej e gjitha është Ballkan. U kanë thënë “Lëshojini mbi male” dhe ata i kanë lëshuar.

HAÇO: E tani çfarë do bëjmë?

KIRO: Mos do ta kthejmë në OKB?  


(Doktori mëdyshet)

HAÇO: Mbrëmë nuk kemi ngrënë asgjë...

DOKTORI: Hape! 

(Kiro hap kutinë dhe nxjerr që andej një flamur atllasi të OKB dhe pas tij paketa me uniforma ushtarake)

HAÇO: Uniforma ushtarake?


(Në këtë moment vjen me vrap Dauti)

DAUTI: Doktor gjeta një kashon me konserva.

DOKTORI: Ku?

DAUTI: Pas manastirit.


(Hyn dhe Mateu)

MATEU: Doktor, pylli është plot me kashone!

KIRO: Mblidhini të gjitha në magazinë!

DOKTORI: Po nëse i kërkojnë?

KIRO: Kush ti kërkojë? OKB do t’i kërkojë këtu?

(Errësim)

DOKTORI: Që nga ky moment unë pushova të kërkoja në telefon psikodispanserinë e rrethit. Nuk di se kush kishte të drejtë e kush jo në këtë luftë, por me siguri e dija, se nëse kishte ndonjë, që përfitoi prej saj këta ishim ne.

PAMJA E PESTË


(Në mes të dhomës - kashoni i hapur. Të sëmurët hanë si të babëzitur nga paketat dhe gëzojnë e gajasen duke i veshur Fetisovit një uniformë ushtarake. Ai tashmë është veshur e ngjeshur perfekt, kurse Dauti po e rruan.)

DAUTI: Mbarova!

HAÇO: Vëri dhe kapelën!

KIRO: (Ja ngjesh kapelën) Ja! Gati është. (Jep komandë me zë të lartë) Çohu!


(Fetisovi ngrihet ngadalë)

DAUTI: (I habitur) Si prej vërteti është.

KIRO: (Jep komanda me zë të lartë) Gati-tu! (Fetisovi i zbaton mekanikisht) Para - marsh! Një - dy! Një - dy!

MATEU: (Nën mbulesa) Jo tek unë!

KIRO: Prapa kthehu!


(Fetisovi parakalon nëpër skenë, kurse të sëmurët shkrihen gazit)
KIRO: Ndal! Bravo, zoti kolonel!

HAÇO: Përse mendon se është kolonel?

KIRO: Ashtu më duket... (Me zë të lartë) Kolonel Fetisov?


(Koka e Fetisovit reagon)

KIRO: E pe? Provoje edhe ti.

HAÇO: Kolonel Fetisov?

FETISOV: (Lehtë, duke lëvizur buzët mekanikisht) Unë.

HAÇO: E dëgjuat? Ai foli! (Përsëri nga Fetisovi) Kolonel Fetisov?

FETISOV: Unë...


(Të gjithë shqyhen gazit. Fetisovi kap kokën mes duarve dhe lëkundet.) 

KIRO: Mbahu kolonel! Gatitu! Ti je kolonel Fetisov!

FETISOV: Si urdhëron. ( Përsëri të qeshura)
KIRO: (Duke përshëndet ushtarakisht) Zoti Kolonel. Reparti “Shën 40 të përvuajturit” pret komandën tuaj. Urdhëroni zoti kolonel. 


(Papritur Fetisov thërret me zë të lartë dhe prerë)

FETISOV: Çohu! 


(Të gjithë janë të shokuar)

FETISOV: Çohu-u!



(Ngrihen të trembur)
FETISOV: Kokën lartë!

DAUTI: Ai me të vërtetë...

FETISOV: Mos fol në rresht! Gati-tu! Ushtarë Ivanov?


(Haço vështron i frikësuar)

FETISOV: Ivanov!

HAÇO: Urdhëro!

FETISOV: Çaj!

HAÇO: Si urdhëron zoti...

FETISOV: Kolonel...

HAÇO: Si urdhëron zoti kolonel. (I mbush çajin)
FETISOV: (E rrufit çajin zhurmshëm, duke parakaluar para rreshtit) Kush është këtu me gradë më të lartë?

DAUTI: (Si me frikë) Unë... Unë isha rreshter, zoti kolonel.

FETISOV: Bravo, rreshter!..

DAUTI: Rreshter Shukriu, zoti kolonel.

FETISOV: Bravo rreshter Shukriu. Deri në kontrollin e mbrëmjes këtu gjithçka duhet të shkëlqejë nga pastërtia. Qartë?!

DAUTI:Po... nuk ka sanitar...

FETISOV: Ju pyes, kuptuat urdhrin?

DAUTI: Si urdhëroni, zoti kolonel.

FETISOV: (Ven re Mateun poshtë krevatit) Po ti, luftëtar, përse qëndron aty?

MATEU: Unë,... unë jam shumë i vogël.

FETISOV: Meqenëse mban uniformë nuk je i vogël. Profesioni?

MATEU: Shofer.

FETISOV: Përsëri do të mbash timonin, ushtarë...

MATEU: Matej, zoti kolonel.


(Hyn doktori)

FETISOV: Eja ne rradhe! Gatitu!


(Doktori shikon i shokuar, kurse Fetisov niset drejt tij me hap rreshtor (ushtarak))

FETISOV: (Me zë të lartë) Zoti doktor, kolonel Fetisov në shërbimin tuaj. (Drejt Haços) Ivanov? 

HAÇO: Unë?

FETISOV: Çaj për doktorin!

HAÇO: Si urdhëron zoti kolonel. (Hedh çaj të nxehtë dhe doktori e pi me eks) 


(Hyn Pepa)

FETISOV: Zonjushë, kolonel Fetisov në shërbimin tuaj. (Pepës i bie të fikët)
(Errësim)

DOKTORI: Vetëm ky i marrë më duhej. (Ngre telefonin) Alo? Alo, alo, alo! Psikodispanzeria e rrethit?Alo, zoti kryemjek nga “Shën 40 të përvuajturit” po lajmërohem. A më dëgjoni? Kam një të sëmurë për izolim! Alo, a më dëgjoni? Alo! (Mbyll telefonin) O, Zot! Dëbora ka këputur të gjitha linjat. Problemi ishte i dyfishtë. E para që nuk kishte barna, dhe e dyta si t’ia jepja. Tash për tash akoma kisha disa qetësues dhe vendosa të veproja me to.

PAMJA E GJASHTË


(Dhoma e përbashkët. Po rregullojnë shtretërit.)

DAUTI: Kujdes! Vendosi krevatet në pe. Edhe pak. Edhe pak.

HAÇO: Boll ma! Ai është i luajtur, a nuk e sheh?

DAUTI: Thuaja ti!

KIRO: Ashtu është. Me të marrë nuk diskutohet.

MATEU: (Nga poshtë krevatit) Lëviz nga e djathta. Lëviz nga e djathta dhe ki kujdes se ku shkel me ato këpucë! Nëse më shkel, do përfundosh në gjyqin ushtarak.

KIRO: Fjetorja duket më mirë. Koloneli do ta pëlqejë. 

DAUTI: Unë nuk e kam dëgjuar të nxjerrë zë, e si paska qenë kolonel mere vesh. Kush ka komanduar një herë, do të komandojë gjithnjë. Tërhiqe perin! 

KIRO: Prej tre vjetësh nuk ka folur. Vetëm heshtë, shikon dhe nxjerr konkluzione. Kurse ne nuk dimë se me çfarë njeriu jetojmë...

DAUTI: Ka mbaruar akademinë ushtarake në Moskë. Dhe më duket se ka marrë pjesë në luftën e dytë botërore...

HAÇO: Këto janë marina.

DAUTI: Nuk e kujtoj tamam. Mundet që në të parën...

KIRO: E patë doktorin? Nuk tha asgjë. Piu çajin dhe doli.

DAUTI: Doktori! Çfarë mund të thotë doktori, kur para tij qëndron koloneli nga divizioni Tamanska.

HAÇO: Tamanska?!?

DAUTI: Si urdhëron. Në kohën e puçit ndaj Gorbaçovit ka qenë në divizionin Tamanska. Personalisht ka komanduar brigadën sulmuese të tankeve, ka arrestuar dy puçistë dhe i ka nxjerrë nga Kremlini të mbështjellë me qilima persiane.

HAÇO: Ti nga i din këto? 

DAUTI: Ai më tregoi.

MATEU: Gënjen. 


(Në këtë moment nga korridori ndihet zëri i Fetisovit)

FETISOV: Gati për kontrollin e mbrëmjes!

HAÇO: I marri po vjen!

DAUTI: Gati! Shpejt! (Të tre  vihen në rresht, kurse Mateu fshihet nën shtrat)
DAUTI: Zoti kolonel, efektivi është rreshtuar.

FETISOV: Eja në radhë! Gati-tu! Kontrolli fillon! Rreshter!

DAUTI: Këtu.

FETISOV: Ivanov?

HAÇO: Këtu.

FETISOV: Perrev?

KIRO: Këtu.

FETISOV: Mateu?

MATEU: (Nga poshtë shtratit) Këtu.

FETISOV: (Egër) Përse nuk je në rresht, Mateu?

MATEU: Do të më shkelë ndokush, zoti kolonel!

FETISOV: Ushtar Mateu hyr në rresht!

MATEU: Nuk mundem! Kam frikë, merrni vesh. Shikoni po dridhem i tëri.

FETISOV: Mateu, hyr në rresht. Përgjegjësinë e marr unë, kolonel Fetisov. 

MATEU: Dua, por nuk mundem... Ju lutem ¡ jam kaq i vogël, jam kaq i vockël! (Dënesë) 

FETISOV: (Me zë të lartë e të prerë) Ushtarë Mateu. Çohuuu!


(Mateu ngadalë ngrihet duke u dridhur)
FETISOV: Gati-tu!

MATEU: (Ngrin instinktivisht)
FETISOV: Në rresht, para marsh!


(Mateu me mundim ngre këmbën dhe me hapa të ngadalshëm zen vend në rresht)

FETISOV: Ushtria, zotërinj, ekziston që kur ka ekzistuar njerëzimi, kurse rreshti ekziston, që kur ka ekzistuar ushtria. Çdo ushtri ndërtohet mbi rreshtin ushtarak, dhe meqenëse je në rresht, askush nuk mund të zërë vendin tënd, pasi atëherë rreshti prishet dhe kur prishet rreshti - prishet edhe ushtria. Ushtri të mëdha janë mundur për shkak të prishjes së rreshtit dhe ushtri të vogla, kanë dalë fitimtarë në saje të rreshtit të fortë. Por, rreshti, zotërinj, nuk është rresht vetëm me ushtarë. Rreshti është edhe brenda nesh. Dhe kur rreshti tek ne prishet, njeriu pushon të jetë njeri. Rreshti ngrenë lartë çdo njeri, çdo shoqëri, çdo ushtri. Sepse fryma e një ushtrie është natyrisht rreshti i brendshëm i çdo ushtari të saj. Është e qartë?

TË GJITHË: Si urdhëron. 

FETISOV: Gati-tu! Majtas! Djathtas! Ju përshëndes ushtarë!

TË GJITHË: Shëndet paç, zoti kolonel!

(Errësim)

DOKTORI: (Shfleton një libër) Për mua gjendja e Fetisovit është e qartë në princip: Skizofrenia e rëndë kishte marrë formë paranoike. Kjo në psikiatri quhet Distazim. Procesi në 90 për qind është i riparueshëm dhe pas një jave euforia qetësohet deri në gjendjen fillestare. Tash për tash prognoza ishte optimiste.

PAMJA E SHTATË


(Monologu i doktorit ndërpritet nga boria ushtarake e mëngjesit. Nga larg dëgjohet zëri i Fetisovit “Një - dy, një - dy...” dhe në oborr shfaqen duke vrapuar, të zhveshur deri në brez)

DAUTI: Fuqizoje tempon.

HAÇO: (Kiros) Tashmë jemi tamam si të marrë...

FETISOV: Mos fol dhe merë frymë ritmikisht! Një - dy stop! Vishni rrobat! Ashtu... Gati-tu! Qetësohu! Të lirë... Për sot programi është si më poshtë: deri në drekë - pastrim oborri. Pas dreke nga ora14 deri në 16 pushim. Nga ora 16 deri në 20 - kohë për nevoja vetjake dhe darka, kurse pas orës 20 - televizor dhe pushim. Qartë?!

TË GJITHË: Si urdhëron!

FETISOV: Propozime të tjera s’ka... E dyta: nga sot fillon kujdestaria në kuzhinë. Kujdestari do të përgatisë ushqimin dhe ai do të konsumohet vetëm pasi ta provojë doktori. Ivanov.

HAÇO: Unë.

FETISOV: Sot fillon ti.

HAÇO: Kuptova, zoti kolonel. Çaji tashmë është gati. 

FETISOV: Bravo Ivanov. Më tutje... Zotërinj, mes nesh ekziston, ta them ashtu, një çështje delikate. Mes nesh jeton edhe një damë (zonjë). E kuptoni dhe vetë që duhet të vendoset në një dhomë të veçantë. 

DAUTI: Por atje nuk ka stufë (sobë).

FETISOV: Ashtu është. Rreshter kujdesuni për stufën dhe drutë për në dhomën e zonjushë Antonovës.

DAUTI: Siurdhëron zoti kolonel. Mateu! Stufë dhe dru! Vrap! 

FETISOV: Nuk kam mbaruar...

DAUTI: Ndalo! Qetësohu!

FETISOV: Kam sinjale, që humbasin gjëra nga komodinat. Ju lutem ai që e ka kryer këtë gjë t’i kthejë gjërat në vend. 

KIRO: Siurdhëron.

FETISOV: Në rast përsëritjeje fajtori do të jetë i dënuar për të mos mbajtur uniformën ushtarake. Qartë?

KIRO: Nëse në një kazermë nuk vidhet, çfarë kazerme është ajo!

FETISOV: Dhe e fundit - për shëndetin tonë rrin zgjuar një njeri i ndershëm dhe me kualifikim të lartë. Të gjithë e kuptojmë se fjala është për doktorin. E theksoj se duhet të zbatohen të gjitha udhëzimet dhe recetat e tij dhe gjithashtu kur ta takoni duhet ta nderoni.

DAUTI: Zoti kolonel! Doktori!

FETISOV: Eja në radhë! Gatitu! Djathtas ndero!


(Shfaqet Doktori. Fetisov bën një hap para dhe raporton duke nderuar)

FETISOV: Zoti doktor! Të gjithë janë të gatshëm për vizite.


(Doktori afrohet para rreshtit, kurse koloneli e ndjek ushtarakisht një hap mbrapa)

DOKTORI: Përshëndetje.

TË GJITHË: Shëndet paç, zoti doktor.

DOKTORI: A ka ankesa?

HAÇO: Aspak, zoti doktor.

DOKTORI: Petrov?

KIRO: Aspak.

DOKTORI: Mateu?

MATEU: Aspak, zoti doktor.

DOKTORI: Mora vesh se tashmë nuk flenë poshtë krevatit?

MATEU: Në rresht ndihem shumë mirë, zoti doktor.

DOKTORI: Shumë mirë. Domethënë jam i panevojshëm. Sukses luftëtar!

FETISOV: Do të përpiqemi doktor! Gatitu! Për doktorin - urra!

(Errësim)

DOKTORI: Euforia e Fetisovit tani për tani nuk kishte shenja për ulje. Bile po bëhej ngjitëse. Pas një jave gradualisht edhe të sëmurët e tjerë filluan të përshtaten. Në vend të dordolecëve të mëparshëm tani nëpër oborr të manastirit shkëlqenin komandantë të rruar, të pastër dhe të shtrënguar. Lëvizjet ju bënë më energjike, replikat të shkurtra dhe të qarta. Pa diskutim ishte fjala për një fenomen psikiatrik. Fetisov, nën ndikimin e sëmundjes, kishte fituar një bindje dhe dëshirë të komandojë, e cila i bënte të gjithë me pavetëdije dhe bindje të pranojnë fuqinë e tij shpirtërore.

PAMJA E TETË


(Në kabinet)

PEPA: Mirëdita.

DOKTORI: Mirëdita. Uluni.

PEPA: Mendoj të ikë nga manastiri.

DOKTORI: Urdhëro? Të ikni nga manastiri?

PEPA: Po.

DOKTOR: E ku do të shkoni?

PEPA: Do të futem në ushtri. Në ushtri gjithmonë ka nevojë për gra. Ti a nuk ke dëgjuar për Nënën Kurazh?

DOKTORI: Kam dëgjuar, kuptohet.

PEPA: Dua të bëhem si ajo. Dhe atje, në fushë të betejës, duke rrezikuar jetën, do të blejë mëkatet. Do të mjekoj të plagosurit dhe do t’u mbaj moralin lart ushtarëve atje.

DOKTORI: Po, kjo është fisnike. Shumë fisnike bile, po problemi është se tani në ushtri nuk pranojnë gra.

PEPA: Unë fola me Kolonelin dhe ai tha, që pranojnë. Nesër duhet të jap dokumentet për të më pranuar.

DOKTORI: Ku?

PEPA: Pranë kolonelit.

DOKTORI: Ah, po, kuptohet...

PEPA: Vetëm se duhet të më jepni raport mjekësor që jam e shëndoshë.

DOKTORI: Përse duhet raporti mjekësor?

PEPA: Ashtu tha koloneli.

DOKTORI: Kuptohet. Ja... 

PEPA: Koloneli tha në dy kopje.

DOKTORI: Mirë ja edhe një ekzemplar.

PEPA: Nuk kanë firmë?

DOKTORI: Ashtu? Po vërtetë... Ja edhe firma.

PEPA: Dhe vulë...

DOKTORI: Vula është e panevojshme.

PEPA: Koloneli e do.

DOKTORI: Mirë meqë e do koloneli... Ja edhe vula.

PEPA: Domethënë jam e shëndoshë, kështu?

DOKTORI: Vetëkuptohet.

PEPA: Përse atëherë kryemjeku më tha se jam e marrë?

DOKTORI: Çdo kush mund të gabojë.

PEPA: Domethënë paska gabuar?

DOKTORI: Gjithkujt i ndodh.

PEPA: Unë do t’ia dërgoj njërin ekzemplar, që të mos fyej tjetër herë.

(Errësim)

DOKTORI: Fati po më sillte një shans të rrallë për një specialist: të isha dëshmitar i një eksperimenti social psikologjik, i cili luhet para syve të mi. Po, vetëkuptohet se: Çdo shoqëri normale përfaqëson një lojë me disa rregulla të përcaktuara, të cilat vetëm të marrët nuk i respektojnë. Kurse të sëmurët e mi tashmë jetonin në një lojë me rregulla të cilat i respektonin. Domethënë ata tashmë nuk ishim të marrë? Përkundrazi, bile ishin në një lulëzim shëndetësor. Vendosa të mos përzihem dhe ta linja këtë proces në zhvillimin e tij të natyrshëm. Fillova të shkruaja vëzhgimet. Kisha tashmë idenë të përpunoja një formë të veçantë terapie dhe ta patentoja.

PAMJA E NËNTË

FETISOV: Dhe kështu, le të bëjmë një shikim të gjendjes së resurseve materiale. Ivanov?

HAÇO: (Shikon llogaritjet) Kemi gjendje të ushqimit me konserva dhe lëngje frutash për një vit.

FETISOV: Rreshter?

DAUTI: Rroba kemi për nja pesë vjet.

FETISOV: Perrev? Si jemi me financën?

KIRO: Kemi 24 kapital tonin dhe 29 të huaj.

FETISOV: Kapitali i huaj i kujt është?

KIRO: I doktorit. Por nëse urdhëroni do t’ia kthej.

FETISOV: Mbaja t’i rritet interesi. Sa kemi gjithsej?

KIRO: Dyzet e nëntë.

FETISOV: Mirë do ishte të ishin më shumë.

KIRO: Si urdhëron zoti kolonel!

FETISOV: Mateu, si jemi me transportin?

MATEU: Kemi në dispozicion xhip në gjendje të rregullt, por pa goma.

KIRO: Ai kishte goma, po...

FETISOV: Pas një javë të ketë goma.

KIRO: Kuptova zoti kolonel.

HAÇO: Zoti kolonel, më lejoni të kujtojë...

FETISOV: Po?

HAÇO: Fillojnë lajmet.

DAUTI: Zini vendet për lajmet. (Ulen para televizorit)
HAÇO: Mirëmbrëma zonja e zotërinj. Luftime të ashpra vazhduan dhe sot. Karvani me ndihma humanitare nga OKB, përsëri u bllokua dhe zëdhënësi deklaroi, që OKB do t’i rifurnizojë me ndihma humanitare nga ajri përmes fluturimeve natën.

KIRO: Ky është lajm i mirë... Mundet prapë të gabojnë.

TË GJITHË: Shëëët!

HAÇO: Zëdhënësi i OKB deklaroi se nëse konflikti do të vazhdojë OKB do të përdorë forcën për të siguruar paqe në këtë pjesë të botës.

FETISOV: Konkluzioni është një - duhet të bashkohemi me OKB.


(Ai e godet me grusht televizorin dhe zëri vjen. Dëgjohen të shtëna dhe zhurma nga bombardimet)

(Errësim)

PJESA E DYTË

PAMJA E PARË


(Pepa me uniformë ushtarake dhe Dauti)

DAUTI: Të lutem! Vetëm të provoj.

PEPA:Jo!

DAUTI: Të lutem si shok lufte.

PEPA: Jo!

DAUTI: Zoti do të të falë. A nuk i shërben Zotit?

PEPA: Tani shërbej në ushtri?

DAUTI: Ndjehem më mirë. Dua vetëm ta marr vesh, a kam përmirësim.

PEPA: Nëse nuk pushon do të raportoj te koloneli!

DAUTI: E pse te koloneli?

PEPA: Sepse këtu ka disiplinë luftarake dhe gjithçka bëhet me urdhër. Ti urdhër me shkrim për këtë ke?

DAUTI: S’kam

PEPA: Dhe më mirë. Sepse nëse kishe, nuk do të mundje ta realizoje.


(Pepa largohet me krenari. Hyn doktori)

DOKTORI: Si je?

DAUTI: Më mirë jam doktor. Një luftëtari çfarë i duhet? Të ngopet të flejë gjumë dhe nëse bie diçka... ashtu... ama nuk bie. 
(Vjen me ngulç Haço)

HAÇO: Zoti doktor, koloneli ju fton në mbledhjen e shtabit.

DOKTORI: Paska edhe shtab tani?

HAÇO: Si urdhëron zoti doktor.


(Në këtë moment ndihet sinjali luftarak i sirenës. Haço dhe Dauti shtrihen barkas për tokë)

DAUTI: Shtrihu, doktor! Alarm ajror!

(Errësim)

PAMJA E DYTË


(Mbledhja e shtabit është në oborr)

DAUTI: Po vjen doktori!

FETISOV: Eja në radhë! Gatitu! Majtas ndero!


(Vjen doktori)

FETISOV: Urdhëroni zoti doktor. Tani mund të fillojmë. (U drejtohet të gjithëve) Vëllezër! Kaloi një muaj qëkur qielli na dërgoi dhuratën e vet, ashtu sikurse Zoti dërgoi ndëshkimin qiellor mbi njerëzit e pabesë. Atëherë ne vdisnim nga uria e të ftohtit dhe e pranuam këtë dhuratë të civilizimit konkretisht, si ushqim dhe veshmbathje. Por sot, me eksperiencën e kohës së shkuar, ne mund të themi qetësisht se kjo ishte diçka më e madhe. Kjo ishte një lajm i ëmbël  qiellor, një ftesë që t’i bashkohemi botës së civilizuar. Për këtë, pas gjykimeve të gjata propozoj: 



E para: Të shpallim njësinë tonë luftarake duke filluar që sot si një repart luftarak i OKB.



E dyta: Të shpallim territorin në të cilin është e vendosur njësia jonë si territor i civilizuar i OKB. 



E treta: Të vendosim lidhje me strukturat administrative të civilizimit dhe t’u bashkohemi atyre. Të tjera propozime ka? S’ka. Propozoj të vazhdojmë me votimin e fshehtë dhe pas rezultatit pozitiv të nënshkruajmë dokumentin themelues. Letrat e bardha janë “pro”, të zezat - “kundër”. Të vazhdojmë votimin.

DAUTI: Në rresht! Gati-tu! Drejt kutisë së votimit - para marsh!


(Të gjithë një nga një hyjnë në kabinën e tualetit dhe votojnë)

FETISOV: Zoti doktor! Ju, edhe pse civil, gjatë gjithë kohës ndatë me ne vuajtjet dhe gëzimet, për këtë do të ishte e udhës që edhe ju të votoni. Për këtë arsye në emër të gjithë kolektivit  tonë luftarak ju lutem -  urdhëroni!


(Pas një lëkundje, doktori voton)

FETISOV: Të gjitha votat janë “pro”. Dhe tani le të shpallim në mënyrë zyrtare, si një akt real, dy pikat e para të programit tonë.

DAUTI: Gati-tu!

FETISOV: Si rezultat i realizimit të votimit të fshehtë ne shpallim njësinë tonë luftarake si një territor të lirë e të civilizuar! Ky është dokumenti ynë themeltar. (E ngre lart një fletë letre)
DAUTI: Ura! (Dëgjohet një “ura” e fuqishme dhe Pepa ngadalë ngre në një shtizë flamurin ngjyrë qielli të OKB)
FETISOV: Zotërinj, deri këtu ne realizuam dy pikat e para nga programi ynë. Na ngelet detyra e fundit, por më e rëndësishme dhe më e vështira - vendosja e kontakteve me strukturat e OKB dhe integrimi real me civilizimin. Pres propozimet tuaja për vendosjen e kontaktit.


(Bie një heshtje e gjatë. Më në fund doktori ngre dorën)

DOKTORI: Zoti kolonel, mundem?

FETISOV: Urdhëroni zoti doktor.

DOKTORI: Unë di, që në këto momente të gjithë mendoni për telefonin në kabinetin tim, por unë mendoj, që shfrytëzimi i tij për këtë qëllim më së paku është mendjelehtësi. Për arsye se ky telefon me siguri do të përgjohet dhe ne do të bëhemi viktima te insinuatave dhe shantazheve, përpara se ne të kemi fituar një mbështetje nga OKB dhe struktura të tjera të civilizuara.

FETISOV: (Pas një pauze të gjatë) Unë mendoj, që doktori ka absolutisht të drejtë. Telefoni si mundësi bie. Të tjera propozime?

HAÇO: Në kohën e luftërave janë përdorur pëllumbat postierë.

MATEU: Të shfrytëzojmë shpend shtegtar. Tani shtegtojnë për në jug.

FETISOV: Po, kjo është zgjidhja. Duke shfrytëzuar eksperiencën luftarake mijëvjeçare, ne do të dërgojmë qindra mesazhe me shpendët. Gjithsesi një prej tyre do të mbrij në destinacion. Bravo Mateu. Urra!

TË GJITHË: Urra!

HAÇO: Po përgjigje? Si do të marrim përgjigje?


(Sundon një pauzë e mundimshme)

DOKTORI: Natyrshëm do të ishte ta marrim prapë përmes zogjve.


(Një psherëtimë çliruese)

FETISOV: Urra! Për doktorin!

TË GJITHË:: Urra!

FETISOV: Që nesër fillojmë të dërgojmë mesazhe.

(Errësim)

DOKTORI: (Mban shënime) Zogjtë shtegtuan në grupe të mëdha mbi male, kurse ata i kapnin natën, kur ndalonin për pushim. E kryenin me shumë vëmendje e kujdes, për mos t’i plagosur, u lidhnin në këmbët me qindra mesazhe për Parlamentin Evropian në Strasburg, Unesko, OKB, dhe ku jo. Kurse shpendët shtegtonin në jug drejt Afrikës, dhe disa deri në polin e jugut (siç ngulte këmbë Mateu), por koloneli shpjegoi se OKB ka vëzhgues kudo dhe mesazhet do të mbrinin në vendin e duhur.

PAMJA E TRETË


(Të gjithë mbajnë nga një shpend dhe i lidhin nga një mesazh tek këmbët)
DAUTI: Çukisin... Më çukisin duart.

HAÇO: Çukisin pasi nuk e dinë se qëllimet i kemi të mira. Kur t’i lëshojmë, atëherë do të kuptojnë, që qëllimet tona janë njerëzore dhe atëherë nuk do na çukisin.

MATEU: Ato edhe tani e kuptojnë. Ato kuptojnë gjithçka që ne flasim. Zogjtë e kuptojnë gjuhën e njerëzve, sepse njeriu ka dalë nga zogjtë.

KIRO: Njeriu ka dalë nga majmuni.

MATEU: Po, por majmuni ka dalë nga sisorët, kurse sisorët kanë dalur prapë nga zogjtë. Kështu që njeriu ka dalë nga zogu dhe një ditë prapë mund të kthehet në zog.

KIRO: Kjo nuk mund të ndodhë. Historia asnjëherë nuk kthehet mbrapa.

MATEU: Mund të ndodh. Mundet. Sepse vetëm zogjtë dhe njeriu mund të fluturojnë. Zogu me krahët, kurse njeriu me shpirtin. Dhe përveç kësaj, zogu është qenia më e mrekullueshme dhe megjithëse është aq i vogël, është i aftë të bëj një shërbim të lartë - të shpjerë mesazhin tonë në qindra kilometra dhe të na shpëtojë.

HAÇO: Çdo qenie, e vogël apo e madhe, është e aftë të shërbejë.

MATEU: Edhe ashtu, edhe jo. Pasi një shërbim i madh, i vendosur në një qenie të vogël bëhet shumë herë më i madh.

DAUTI: A jeni gati të gjithë?\

TË GJITHË: Gati jemi.

DAUTI: Atëherë t’i lëshojmë.

TË GJITHË: T’i lëshojmë. (Shkojnë tek dritarja e hapur)
DAUTI: Gati, lëshoi!

TË GJITHË: Lëshoi. (Dëgjohet zhurmë krahësh dhe të gjithë shikojnë gjatë zogjtë që fluturojnë)
KIRO: Fluturuan...

DAUTI: Njeriu mund të ketë dalë nga zogjtë, por nuk është si ato, sepse zogu gjithnjë mund të fluturojë ku të dojë, kurse ne përgjithmonë do të mbeteshim këtu, nëse nuk do të ishte koloneli.

HAÇO: Kjo domethënë, se edhe njeriu mundet të fluturojë, nëse do.

KIRO: Koloneli mundet të fluturojë. E pashë dje me sytë e mi.

MATEU: Ti je i marrë.

KIRO: E di. Ama e pashë. Përshëndeste me duar drejt një tufe zogjsh dhe ashtu duke lëvizur duart u shkëput nga toka dhe u ngjit deri në majë të pemëve. Tufa e zogjve u ul poshtë dhe zogjtë iu ulën në supe dhe kokë. Filluan t’i flasin diçka dhe e thërrisnin të nisej me ta, por ai nuk deshi dhe përsëri u ul në tokë.

HAÇO: Ti ke qenë i dehur.

KIRO: Nuk pi më. Ju thashë të vërtetën - ai mund të fluturojë.

MATEU: E përse nuk fluturoi nga këtu, meqë mundet?

KIRO: Sepse nuk do të na braktisë. Ose ndoshta dëshiron të na mësojë edhe ne.

MATEU: Nganjëherë mbrëmjeve dëshiroj me gjithë shpirt të bëhem prapë i vogël, të përqafoj një zog të madh dhe të fluturoj. Të fluturoj gjatë, shumë gjatë, të ulem ATJE dhe tu jap gjithë mesazhin, kurse ATA, kur të më shohin sa i vogël jam do të thonë: “Si është e mundur një qenie kaq e vogël të fluturojë në këtë largësi të madhe?” Kurse unë do t’u përgjigjem: Munda sepse atje janë miqtë e mi, të cilët edhe pse të mëdhenj, janë jo më pak të palumtur nga unë”. Atëherë ata do të pyesin: “Përse janë të palumtur?” dhe unë do tu përgjigjem: “Sepse janë të marrë, kurse të marrët tek ne nuk i merr vesh askush”.

PAMJA E KATËRT


(Pepa ka marrë në krahë një zog, koka e të cilit është futur nën pendet dhe e tunde duke i kënduar këngë ninulle)

PEPA: Fli, fli o zogth


    Nënën e ke zog


    Babanë e ke dhelpër...


(Kalon Fetisovi)

FETISOV: Ju uroj shëndet zonjushë! Kolonel Fetisov në shërbimin tuaj.

PEPA: Shëëët! Qetësi! (E len zogun  fjetur) E zuri gjumi...

FETISOV: Po, vërtetë...

PEPA: Zogjtë i zen gjumi menjëherë.

FETISOV: Po... nuk e kisha menduar

PEPA: Dhe nuk duhet t’i zgjojmë, deri sa të zgjohen vetë, përndryshe pushojnë të këndojnë.

FETISOV: Interesant...

PEPA: Çfarë ëndrre po shikon tani? Me siguri po ëndërron që tashmë është në vendet e ngrohta... Kurse atje me siguri e pret dikush dhe nuk do të jetë vetëm... Zogjtë jetojnë në çift... 

FETISOV: Po, po... kjo më duket se mësohej në shkollë...

PEPA: Ato gjëra nuk mësohen...

FETISOV: Kohë e mirë është sot...

PEPA: Po, po.

FETISOV: Dhe ka diell...

PEPA: Po.

FETISOV: Edhe dje nuk ishte keq...

PEPA: Nuk ishte.

FETISOV: Po... ama nuk dihet si do jetë nesër.

PEPA: Ashtu është, për nesër nuk dihet.

FETISOV: Megjithëse e gjithë java mund të vazhdojë kështu...

PEPA: Mundet, mundet...

FETISOV: Kur fillon njëherë... kështu vazhdon. Deri sa të prishet, gjithnjë është mirë...

PEPA: Ashtu është.

FETISOV: Dhe pastaj përsëri rregullohet... E, hajt mirupafshim.

PEPA: Mirupafshim. Dhe më falni...

FETISOV: Për çfarë?

PEPA: Epo... ju mendoni të zhvilloni biseda të bukura, kurse unë...

FETISOV: Çfarë biseda?

PEPA: Epo për kohën... Dhe për gjëra të tjera...

FETISOV: O, kjo nuk është asgjë... Është kaq e lehtë, sa mund t’ju mësoj edhe ju...

PEPA: Shumë faleminderit (Ju faleminderit shumë).

FETISOV: S’ka përse. Më lejoni të largohem zonjushë! (Përshëndet dhe del) 


(Pepa merr zogun e fjetur e përkëdhel dhe fillon të qajë.)

PEPA: Zot, vetëm të mos e humbim lavdinë dhe pushtetin! Pushtetin dhe lavdinë më së lehti i humbasin burrat!

(Errësim)

DOKTORI: Filluan të presin përgjigje për mesazhin nga zogjtë. Gjithë ditën në oborr kishte kujdestar, i cili vëzhgonte qiellin, kurse të tjerët ngjiteshin nëpër shkëmbinj e pemë për të kërkuar përgjigjen nga zogjtë e ndalur për pushim. Nganjëherë nga veriu shfaqeshin tufa të mëdha zogjsh të cilët uleshin me orë të tëra në rrugë. Atëherë të gjithë dilnin në shesh dhe vështronin gjatë në qiell se mos ndonjë zog do të shkëputej nga tufa e të ulej pranë nesh. Sytë e të gjithëve lotonin nga përqendrimi...

PAMJA E PESTË


(Të gjithë janë në shesh dhe shikojnë nga qielli, duke lëshuar cicërima mashtruese zogjsh. Rrobat dhe fytyrat e të gjithëve janë të mbuluara me pendë zogjsh dhe glasa.)

KIRO: Shikoni, shikoni! Po vjen një tufë e re. Zot, qielli u errësua nga zogjtë...

DAUTI: Shtriu të mos tremben! (Shtrihen dhe vazhdojnë të cicërojnë)
MATEU: Sa shumë zogj! O Zot!

HAÇO: Shikojeni atë atje! Në krahun e majtë të qiellit! Më duket se ka diçka në këmbë.

DAUTI: E shikoni njërin të shkëputur nga tufa e tretë? Po fluturon më ultë nga të tjerët? Domethënë diçka i rëndon? Ndoshta po na sjell lajmin? Jo, jo... U ngrit pranë të tjerëve. 

PEPA: Edhe një tufë po vjen nga veriperëndimi. Edhe më e madhe.

DAUTI: Shtriu! Shtriu dhe cicëri si korb!


(Bëjnë si korba)

HAÇO: Stop! Këto nuk janë korba, por dallëndyshe.

DAUTI: Cicërini si dallëndyshe.


(Cicërijnë si dallëndyshe)

HAÇO: Shikoni dy tufat e bashkuara!

MATEU: Nuk është e vërtetë! Kështu duket prej këtej, por ata fluturojnë në lartësira të ndryshme dhe kurrë nuk mund të përzihen. Çdo tufë ka korridor ajror të veçantë.

DAUTI: Tani, nëse ndonjë zog nga reparti i sipërm do të zbresë pranë nesh të na jap mesazhin, tufa e poshtme do t’i pengojë...

MATEU: Jo! Në këtë rast do t’i hapin korridor. Shikoni me vëmendje se mos hapet një korridor ajror!

KIRO: Përse shikojmë në veri, kur mesazhet i dërguam në jug. Çohu! Gatitu! Rrotullohu!


(Të gjithë rrotullohen nga jugu dhe përsëri ngrenë kokat kah qielli)

HAÇO: Nga jugu nuk vijnë kurrfarë zogjsh!

MATEU: Me të vërtetë?

KIRO: Kjo është shumë e qartë. Gjatë dimrit zogjtë fluturojnë drejt jugut dhe jo nga veriu...

FETISOV: OKB mund të marrë mesazhin nga jugu dhe ta dërgoj nga veriu. Sepse mundësitë e tyre të komunikimit janë të pakufizuara.

HAÇO: Domethënë mund të vijë edhe nga veriu?

KIRO: Nga veriu do të vijë, kuptohet. Cili zog është i marrë si ne të fluturojë në dimër për në veri?

DAUTI: Gati-tu! Rrotullohu!


(Të gjithë kthehen nga veriu)

PEPA: Dy tufa të reja po vijnë. (Me dënesë) O Zot, kaq shumë zogj dhe asnjëri nuk ulet pranë nesh.

MATEU: Qetësohuni! Mos u dëshpëroni! Zogjtë janë me miliarda. Nëse ato kanë dërguar një mijë mesazhe domethënë që në çdo milion zogj vetëm njëra sjell lajmin. Kurse deri tani as gjysmë milioni nuk kanë fluturuar...

HAÇO: E shikoni njërin i cili po bën piruete? E shikoni?

TË GJITHË: Ku?

MATEU: Ja atje në mes të qiellit.

PEPA: Ai do të na tërheq vëmendjen, a nuk po e kuptoni?

HAÇO: E drejtë. Të paktën ashtu duket. Shikoni, shikoni, ajo u shkëput nga tufa.

MATEU: Ja, po zbret poshtë.

DAUTI: Po fluturon nga pylli, nga pylli.

HAÇO: Tashmë nuk duket. Me siguri është ulur. Të nisemi ta kërkojmë.

KIRO: Ku?

HAÇO: Në pyll, ku...

KIRO: Si do ta gjejmë në pyll? Pylli është mijëra hektarë.

MATEU: Ai vetë do na lajmërojë.

KIRO: Të gjithë jemi të marrë, ama ti je komplet... Si do na lajmërojë zogu?

FETISOV: Ata e kanë adresuar.

KIRO: Ashtu mundet...

DAUTI: Drejt pyllit, me vrap marsh! 

TË GJITHË: Drejt pyllit, drejt pyllit!

DAUTI: Përparaaa!

(Errësim)

DOKTORI: Ai zogth mund të sillte ndonjë lajm, por ata nuk e gjetën, sepse u ngrit mjegull. E kërkuan nëpër mjegull gjer në mbrëmje, por me siguri ishte ngatërruar dhe nuk u lajmërua. Në ditët e ardhshme tufat e zogjve po zvogëloheshin, por lajmi nuk po vinte akoma. Koloneli ishte i shqetësuar, megjithëqë nuk e tregonte me asgjë. Hapi rreshtor në shesh dhe ushtrimet luftarake vazhdonin çdo ditë, por ai e kuptonte, që nuk mund të përgatiste pafundësisht një ushtri pa e dërguar diku. Atëherë koloneli filloi me teknikën partizane. Luftëtarët u shpërndanë secili më vete, për tu rritur mundësia e takimit me lajmsjellësin.

PAMJA E GJASHTË


(Errësirë. Cicërim zogu nga njëra anë e skenës dhe përgjigje nga ana tjetër. Dialogu vazhdon gjithnjë duke u afruar e duke u afruar. Zogjtë tashmë janë ballë për ballë dhe dialogu pothuajse është intim. Përnjëherësh dëgjohet zhurmë nga një përleshje e goditje.)

DAUTI: Stop! Të kapa më në fund. Më jep letrën!

KIRO: Nuk kam letër, mos qëllo!

DAUTI: Po ti pse qëllon?

KIRO: Ti fillove i pari!


(Në këtë moment dëgjohet thirrje e re zogu)

DAUTI: Shëëët! Dëgjon?

KIRO: Po.


(Zogu përballë lëshon tinguj, kurse ata i përgjigjen)

DAUTI: Po vjen këtej. Me zvarritje para!

KIRO: Erdha.

DAUTI: Shtrihu! Këtu është.

KIRO: Qetësi. Unë e pashë. Fluturoi nëpër oborr të manastirit.

DAUTI: A je i sigurt?

KIRO: Jam i sigurt! Zog shumë i madh me krahë të gjatë.

DAUTI: Tani ku është?

KIRO: Atje në errësirë. Ishte më së paku 40 kilogram.

DAUTI: Nuk më besohet. Të tillë shpend nuk ka.

KIRO: Ka. Mund të jetë struc.

DAUTI: Atëherë ta kapim.

KIRO: Të nisemi!

DAUTI: Në sulm!


(Zhurmë nga klithje e përleshje)

DAUTI: Oh, më çau kafkën! Ndihmë! Jam i plagosur!

KIRO: Mbahu, po vij!

DAUTI: Hyn në luftim trup me trup.

KIRO: PO hyj!

DAUTI: Godit fort. Ashtu! Akoma! Akoma! (Dëgjohen goditje)

(Ndriçohet skena. Në derë Fetisov, Haço dhe Doktori. Në dysheme i shtrirë një zog i madh i pa jetë.)
FETISOV: (Me ashpërsi) Kush goditi zogun?

DAUTI: Ai i pari na sulmoi... Ne donim vetëm ta kapim.

FETISOV: Çohu! Gati-tu! Zogjtë janë të pafajshëm, dhe të pambrojtur. Ne presim prej tyre lajm dhe shpëtim, dhe si i presim? Me dhunë? E kuptoni se si do ta gjykonte Europa këtë? Dhe si do ta gjykonim ne vetë kur të ballafaqohemi para saj? Si do t’i shikojmë në sy ata njerëz që na dërguan ushqim, kur vdisnim nga uria, veshje - kur po vdisnim nga të ftohtit dhe shpresa, kur ishim rrëzuar nga pikëllimi? Këta njerëz, të cilët do na dërgojnë njoftim me zogjtë dhe kur ta marrim, do të na pranojnë si vëllezër. Sepse këta njerëz nuk janë njerëz të zakonshëm, por janë engjëj!


(Në këtë moment zogu fillon të lëviz)

TË GJITHË: Qenka gjallë! I gjallë!


(Zogu ngrihet ngadalë dhe hap krahët. Ky është Mateu me krahë të mbuluara me pendë)

HAÇO: Mateu? Mateu ti qenke?

MATEU: Unë jam.

HAÇO: Çfarë janë ato krahë?

MATEU: I bëra me puplat e jastëkut. Doja të fluturoja pranë tyre dhe t’u tregoja gjithçka.

DAUTI: Kurse ne kujtuam që je kthyer dhe na sjell lajmin. Dhe për këtë...

PEPA: (Hyn) Lajmi! Lajmi! Mbërriti lajmi. (Ajo mban në dorë një zog të vogël) Ishte ngatërruar në rrjetë dhe po vdiste nga të ftohtit. Në këmbë ka lajmin, të shkruar në unazën metalike. Ja!


(Fetisov, merr zogun dhe shikon me vëmendje lajmin.)

DOKTORI: Unazë ornitologjike (identifikuese).

HAÇO: Shkruan diçka?

FETISOV: Kjo është shifër sekrete.

HAÇO: Shkruan E. 01, 01.

KIRO: (Lexon ngadalë) E. 01.01. 

FETISOV: (Deshifron) Ejani. Një, i pari. (Drejt të gjithëve) Me një janar nisemi.

HAÇO: Si kështu, nisemi?

FETISOV: Urdhri nuk diskutohet! Qartë?!

(Errësim)

DOKTORI: Ajo e cila në momentin e parë më dukej e pamundur filloi çdo ditë e më tepër të bëhej gjithnjë e më reale. Ata nxorën xhipin e vjetër dhe e bojatisën me bojë të bardhë, kurse mbi kapakun e motorit dhe në dyert u shfaqën shenja blu të OKB. Disiplina shtrëngohej dita - ditës. Për të fituar kohë ngriheshin në orën 4:30 të mëngjesit.

PAMJA E SHTATË


(Në mur harta e Europës, në të cilën me shigjeta të kuqe është shënuar rruga. Para hartës qëndron Fetisov me shkop tregues.)

FETISOV: Edhe një herë rruga. Nga këtu drejt Serbisë. Serbi - Hungari, Hungari - Sllovaki, Sllovaki - Çeki, Çeki - Gjermani, Gjermani - Francë, Francë - Strasburg. Por që në hyrjen në Serbi ne do të hymë në kontakt me forcat paqeruajtëse të OKB. Dhe tani vështirësitë eventuale: E para të na ndalojë policia.

HAÇO: E pamundur. Policia kurrë nuk mund të ndalojë automobil me shenjat e OKB.

FETISOV: Ashtu. Më tutje?

KIRO: Më tutje është kufiri dhe do të na kthejnë mbrapsht.

FETISOV: Zotërinj! Ne, zotërinj, kemi dokumentin themelues, me të cilin jemi të anëtarësuar në OKB dhe askush nuk mundet të ndalojë një repart luftarak të bashkimit të kombeve të civilizuara. Sot është 30 dhjetor dhe ne përfundimisht jemi gati. Nesër është 31 dhjetori. E deklaroj si ditë pushimi dhe rivlerësimi... nisja më 31 dhjetor në orën 00:00

(Errësim)

DOKTORI: Ata me të vërtetë donin të niseshin. Vetëkuptohet se çdo projekt i madh ka pikat e veta të dobëta: unë mundja të lajmëroja në psikodispanseri dhe të vija në pikëpyetje gjithçka. Por atëherë do të shkatërroja lojën e tyre, në të cilën ata jetonin si njerëz normal. Dhe ata do të ktheheshin përsëri në budallallëqet njerëzore siç ishin më parë. Dhe në fund të fundit kush mund të garantojë cila lojë është e vërtetë. Ajo lojë e tyre e vogël apo loja e madhe e të gjithëve të cilët quhet normal. Në 31 - Fetisov erdhi tek unë...

PAMJA E TETË


(Doktori vetëm)

FETISOV: Mirëdita zoti doktor.

DOKTORI: Uluni.

FETISOV: Të faleminderit. (Ulet) Zoti doktor, dëshiroj para se gjithash të shpreh respektin tim ndaj pozicionit tuaj të mospërzirjes. Unë jam ushtarak dhe kam parasysh vështirësitë, të cilat mund të na kishit dhe akoma mundeni të na krijoni. 

DOKTORI: Siç e shihni nuk e bëj. 

FETISOV: Ju, kuptohet keni dhe zgjedhje tjetër, kurse ne - jo! Ne duhet të nisemi. 

DOKTORI: A keni besim se do të dilni me sukses?

FETISOV: Çfarë pyetje është kjo?

DOKTORI: Deri atje ka pesë kufij shtetesh, kurse ju nuk keni asnjë dokument.

FETISOV: Si kështu? Po dokumentin themelues?

DOKTORI: Kjo është paranojë e pastër. 

FETISOV: Të mbetemi këtu  është më keq nga paranoja. Çdo ëndërr dhe çdo fillim i ri (ide e re) janë paranojë, doktor.

DOKTORI: Idetë e reja rrallë realizohen...

FETISOV: (Ngadalë dhe qartë) Doktor, dëshiroj - domethënë mundem.

DOKTORI: Mundet... Të marrit edhe Zoti i ndihmon.

FETISOV: Doktor, Zoti ndihmon vetëm të marrët në këtë botë. Pasi edhe ai ka qenë i marrë kur e ka krijuar. Dhe tani është i dashuruar në gabimin e vet.

DOKTORI: Mundet... ka një farë logjike...

FETISOV: Nisemi në mesnatë. (Përshëndetet dhe del)
DOKTORI: (Vetëm) Të nisem apo të mos nisem? Kë të ndjek? Jorikun apo Fortinbrasin? Në çdo rast deri tani kam ndjekur normalët dhe nuk do thosha se kam mbritur një Zot e di se ku. As gjeografikisht, e assesi...

PAMJA E NËNTË


(Errësim në të cilën dëgjohet boria ushtarake dhe hapi i rëndë ushtarak. Në errësirë dëgjohen komanda me zë të lartë të Fetisovit.)

FETISOV: Eja në rresht! Gatitu! Kontroll rreshtor! Rreshter!

DAUTI: Këtu.

FETISOV: Antonova?

PEPA: Këtu.

FETISOV: Ivanov?

HAÇO: Këtu.

FETISOV: Mateu?

MATEU: Këtu.

FETISOV: Perrev?

KIRO: Këtu.

FETISOV: Gati-tu! Djathtas, drejt daljes me hap rreshtor marsh! Në vend ndal! Majtas! Gati-tu! 


(Skena ndriçohet dhe shohim të gjithë një rresht para xhipit të bardhë mbi të cilin valëvitet flamuri i OKB.)

FETISOV: Zotërinj! Duke u paraqitur si repart luftarak i OKB, do të na bjerë të flasim gjuhë të huaja. Në këtë pikë mund të them se gjuha ime e nënës është rusishtja. 

DAUTI: Unë di gabelshe.

HAÇO: Unë di një monolog në anglisht: “To be or not to be...”

PEPA: Ti më mirë është të heshtësh...

HAÇO: Do të hesht, por ama ti nëse flet për urën e Danubit, të gjithë do kuptojnë se jemi të marrë.

PEPA: Kush është i marrë? Unë? Ky a është dokument? A shkruan këtu se jam e shëndoshë, ë? Shkruan?

FETISOV: Zotërinj! Ju nuk jeni të marrë zotërinj! Ju vetëm jeni të ndryshëm nga të tjerët. Ju thjeshtë nuk jeni të krijuar për këtë botë, zotërinj sepse kjo botë është e krijuar për njerëz të njëjtë.  Por bota jonë e vërtetë ekziston diku dhe ne duhet të besojmë në këtë, pasi në Bibël është e thënë: 



Bekim të vuajturve!



Bekim besimtarëve!



Bekim të pamundurve!



Bekim të pashpresëve!


Ne jemi gjitha këto të marra së bashku, vëllezër, dhe për këtë arsye të shtojmë atë që goja e Zotit ka thënë: “Bekim të marrëve!” Dhe le të besojmë në këtë, megjithëqë asgjëkund në “Kartën e të drejtave të njeriut” nuk ka asnjë rresht për të drejtat e të marrëve. Këtu ju keni vetëm një të drejtë, të mjekoheni, që të bëheni të njëjtë me të tjerët, Për këtë të marrët janë njerëzit më të pambrojtur dhe më të mjerë në këtë botë. Ne duhet të ikim prej saj. Gjithsesi ne tani po ikim, por jo si të mundur. Ne do të ikim si fitimtarë. Dhe do t’ja arrimë, sepse jemi të ndryshëm. Qartë?

TË GJITHË: Siurdhëron!


(Doktori, i cili deri në këtë moment dëgjonte mënjanë, afrohet drejt Fetisovit)

DOKTORI: Zoti kolonel më lejoni të hyjë në rresht.

FETISOV: Po.


(Të gjithë duartrokasin dhe doktori vihet në fund të rreshtit)

FETISOV: Gati-tu! Para zotërinj! Me hap rreshtor, para!   

(Errësim)

DOKTORI: Më lehtë kufiri kalohet me 1 janar në mëngjes... Doganierë nuk pamë gjëkundi - me siguri përcillnin natën e vitit të ri. Kufitarët e nderuan ushtarakisht kolonelin e OKB dhe i uruan rrugë të mbarë. Kurse me të aguar tashmë udhëtonim në shtet të huaj. Këtu njerëzit ndaheshin, jo në të marrë e normal, por në kristianë dhe myslimanë. Fati gjithmonë do të gjejë se si t’i ndajë njerëzit. Me mijëra refugjatë udhëtonin në lindje kurse ne vazhdonim drejt perëndimit, nga ku ata njerëz vinin, pasi ashtu si tha koloneli, rruga për në parajsë kalon nëpër ferr. Sa më në perëndim shkonim, aq më shumë njësi nga kaskat blu takonim dhe përshëndeteshim me to. Më në fund u bashkuam me një autokolonë në tërheqje nga kaska blu franceze dhe vazhduam me to drejt perëndimit. Pas pesë ditësh hymë në Strasburg. 



Në ndërtesën e parlamentit europian nuk na lanë të hynim, për këtë arsye dërguam një lutje me postë. Këtu njerëzit janë shumë të saktë dhe pas një muaji na kthyen përgjigje. Na shkruanin, që nuk paskëshin ligj të tillë i cili të trajtonte çështjen për bashkimin vullnetarë të njësive të huaja luftarake. Për të njëjtën arsye nuk kishin mundësi as të na përfshinim në ligj. Dhe kështu ne mbetëm jashtë ligjit, megjithëse në zemër të Europës së civilizuar. U vendosëm në një çadër në qendër të Strasburgut, para katedrales ku çdokush i jashtëligjshëm njëherë e një kohë ka mundur të gjejë strehë në kishë. Lavdi për ty o Zot!

PAMJA E DHJETË


(Me koka të ulura dhe të rënë në dëshpërim, të gjithë janë ulur në tokë. Në këtë moment dëgjohet zëri i fortë dhe i sigurt i Fetisovit.)

FETISOV: Çohu! Eja në radhë!


(Zbatojnë komandën pa fjalë)

FETISOV: Gatitu! Vëllezër ne arritëm një fitore madhështore. Kaluam mijëra kilometra. Kjo është një arritje e madhe dhe do të na japë forca të reja për ta çuar më përpara. Më e rëndësishmja në këtë botë është të ngrihesh dhe të vazhdosh. Luftëtari i vërtetë gjen forca të ngrihet në këmbë dhe të vazhdojë drejt asaj bote të mrekullueshme, për të cilën është krijuar. Qartë?

TË GJITHË: Si urdhëron!

FETISOV: Për fitoren - urra!

TË GJITHË: Urra!

FETISOV: Gati-tu! Me hap rreshtor para marsh! Një - dy, një - dy. E majtë! Një - dy - tre - 


(I rënë në delir Fetisov vazhdon të ulërijë)

FETISOV: Ne do ta gjejmë këtë botë të mrekullueshme. Do ta gjejmë edhe nëse nuk ekziston mbi tokë, ne do të vazhdojmë ta kërkojmë dhe pas vdekjes. Gjithësia është e pafundme dhe askush nuk ka qenë gjithkund për të treguar se një botë e tillë nuk ekziston...


(Papritur Fetisovi lëshon kaskën për tokë, koka i lëkundet dhe ai hesht pa lëvizur. Errësim.)

DOKTORI: Koloneli nuk foli më kurrë. Ai përsëri u kthye në fazën depresive dhe mbeti i palëvizur përgjithmonë.

EPILOG

DOKTORI: E gjitha kjo ndodhi para shumë kohësh. Para një, dy apo tre vjetësh, nuk më kujtohet saktësisht. Sot nuk e di se çfarë date dhe muaji jemi, por është pranverë, sepse kapëm një zog pranveror dhe Dauti e shfrytëzoi rastin të dërgojë një letër me zogun për gruan.


(Skena ku të gjithë lëshojnë zogun)

DAUTI: Lëshoje!

TË GJITHË: Lëshoje!

HAÇO: Fluturoi!

KIRO: Nuk shihet më!

MATEU: E shikoj! Kaloi Francën! Tani është në Gjermani!

HAÇO: Gjermani - Çeki...

KIRO: Çeki - Sllovaki...

PEPA: Sllovaki - Hungari... 

MATEU: Hungari - Serbi...

TË GJITHË: Serbi... Bullgari. O Zot! U ul!

(Errësim)

DOKTORI: Dhe meqë Dauti nuk din të shkruaj, më diktoi letrën e më poshtme:

DAUTI: “E dashur! Po të shkruaj nga Franca, nga sheshi i katedrales në Strasburg. Këtu koha është me diell, megjithëse edhe tek ju me siguri është me diell, sepse kur është pranverë diell ka kudo. Këtu është vend i mirë me njerëz të mirë. Dhe ajri është i pastër, por ama vetëm me ajër të pastër nuk jetohet. Nuk është fjala për të ngrënë - sepse ne këtu jemi ushtarë dhe njerëzit na japin çdo ditë para. Për vitin e ri do t’ju dërgoj një kartolinë, që të gëzohen fëmijët. Ato me siguri janë rritur... Më fal, harrova të të pyes a kanë baba të ri? Nëse lajmërohet ndonjë baba, merre, sepse pa baba nuk jetohet - këtë e kam të qartë. Ne këtu nuk dorëzohemi. Mbajmë lart moralin ushtarak dhe çdo ditë në orën katër pasdreke bëjmë stërvitje rreshtore. Ju puth dhe ju dua.”



Burri juaj i dashur, babai - rreshter Shukriev.



(Ora e katedrales bie 4 herë. Doktori i shtrënguar në qëndrim gatitu, në qendër të sheshit të katedrales komandon me zë të lartë.)

DOKTORI: Eja në radhë! Gati-tu! Me hap rreshtor para marsh!


(Ushtarët shtrijnë hapin me një marsh të ngadalshëm festiv. Përreth zhurmon dhe duartroket një grumbull turistësh kurse njësia vazhdon parakalimin e vet festiv. Njëri prej tyre zbret nga skena dhe duke mbajtur një kasketë ku tringëllijnë disa monedha metalike, kalon përmes spektatorëve në sallë)

